
Për tre ditë, në datat 3-5 qershor 2024, Tirana mikpriti edicionin e 15-të të Konferencës Ndërkombëtare
të Komisionerëve të Informimit (International Conference of Information Commissioners - ICIC).
Organizimi i ngjarjes vjetore më të rëndësishme botërore për të drejtën e informimit dhe nxitjen e
kulturës së transparencës  së Autoriteteve Publike, ALBANIA XV ICIC, iu besua për herë të parë Zyrës së
Komisionerit për të Drejtën e Informimit dhe Mbrojtjen e të Dhënave Personale. Tema qendrore e këtij
edicioni ishte “Fuqizimi i individëve nëpërmjet aksesit në informacion, sigurimi i transparencës dhe
gjithëpërfshirjes në një botë të ndërlidhur”. Punimet e Konferencës u përshëndetën nga i ftuari i nderit

z. Edi Rama, Kryeministri i Republikës së Shqipërisë, i cili në
fjalën e tij (e plotë fjala e z. Rama) theksoi se “e drejta për
informim nuk është thjeshtë një instrument demokratik, por
një parakusht për shëndetin dhe zhvillimin e demokracive
funksionale. Për të mos pasur frikë nga drita, por për ta
përqafuar dritën dhe për të punuar shumë më ngushtë me
institucionet si Zyra e Komisionerit, si Avokati i Popullit, për
të garantuar që të gjithë të kuptojnë pikë së pari nga
brenda qeverisë që ekspozimi i informacionit dhe përdorimi
i tij në maksimum për ta nxjerrë gjithçka në dritë është një
ushtrim, një proces mjaft i shëndetshëm dhe një mjet mjaft
efektiv kundër keqinformimit dhe dezinformimit”.

Në Ceremoninë e Hapjes së aktivitetit
mbajti fjalë përshëndetëse z. Adrain
Alcalá Méndez (fjala e z. Alcalá), President
i Bordit të Komisionerëve të INAI,
Meksikë dhe njëkohësisht, Kryetar i
Komitetit Ekzektutiv të ICIC, i cili vlerësoi
se “evolucioni i Shqipërisë drejt një
shoqërie më të hapur, më demokratike
dhe më përfaqësuese, është dëshmi e
fuqisë transformuese të aksesit në
informacion dhe transparencës”.

Konferenca e XV-të Ndërkombëtare e Komisionerëve të Informimit 
 “Fuqizimi i individëve nëpërmjet aksesit në informacion, sigurimi i

transparencës dhe gjithëpërfshirjes në një botë të ndërlidhur”

https://www.kryeministria.al/newsroom/konferenca-nderkombetare-e-komisionereve-te-informimit-per-te-nxitur-dialogun-bashkepunimin-dhe-shkembimin-e-informacionit/
https://home.inai.org.mx/wp-content/documentos/SalaDePrensa/Comunicados/Comunicado%20INAI-136-24.pdf


Të pranishmit u përshëndetën, nëpërmjet një video-mesazhi, nga z. Tawfik Jelassi, Asistent Drejtor i
Përgjithshëm për Komunikimin dhe Informacionin në UNESCO, sipas të cilit “kjo Konferencë është një
dëshmi e rëndësishme e angazhimit të qëndrueshëm të Shqipërisë në drejtim të respektimit të të
drejtës për informim, transparencës dhe gjithëpërfshirjes në botën gjithnjë e më të ndërlidhur që po
jetojmë”.

Në fjalën e tij (e plotë fjala e z. Busia), z. Giuseppe Busia, Kryetar i Autoritetit Kombëtar Anti-Korrupsion
të Italisë,  theksoi se “pjesëmarrja në këtë Konferencë është tregues i angazhimit të përbashkët për
të shqyrtuar rolin e rëndësishëm të aksesit në informacion në kuadër të transparencës,
gjithëpërfshirës dhe llogaridhënies në nivel global”.

Gjithashtu, të pranishmëve iu drejtua edhe z. Darian Pavli, gjyqtar në Gjykatën Evropiane të të
Drejtave të Njeriut me seli në Strazburg, i cili tha se “fakti që ICIC mbahet në Tiranë dëshmon për
progresin e rëndësishëm që Shqipëria ka shënuar, sidomos në dekadën e fundit, në garantimin e të
drejtës për informim dhe rritjes së transparencës së sektorit publik”.

https://www.anticorruzione.it/documents/91439/e514e3a1-d550-0e79-6c6a-4d0faa350bb2


Me pjesëmarrjen e mbi 200 përfaqësueve të shteteve/juridiksioneve anëtare apo vëzhguese të ICIC
nga të gjitha kontinentet,  organizatave ndërkombëtare si Këshilli i Evropës, UNESCO, Banka Botërore
dhe OECD, bota akademike, shoqëria civile apo media, vendas dhe të huaj, përgjatë dy ditëve të
Sesionit të Hapur (e plotë Ceremonia e Hapjes), u zhvilluan 5 panele kryesore. Çështjet e trajtuara në to
përfshinë diskutime për garantimin e ushtrimit të kësaj të drejte në kontekstin e grupeve vulnerabël,
si dhe mbi ndërveprimin ndërmjet autoriteteve rregullatore të fushës me shoqërinë civile dhe median
për ta bërë aksesin në informacion dhe transparencën sa më efektive – me pjesëmarrjen në panel
edhe të përfaqësueses së Zyrës së Komisionerit.

Më tej, sipas agjendës, pjesëmarrësit patën mundësi të ndiqnin dy sesione paralele mbi dinamizmin e
mjedisit digjital dhe iniciativave për të dhënat e hapura, si dhe për ekuilibrin që duhet mbajtur mes
përparimit të aksesit në informacion dhe respektimin e të drejtave në fushën e mbrojtjes së të
dhënave personale – i moderuar nga përfaqësuesja e Zyrës së Komisionerit.

https://www.youtube.com/watch?v=60-6PiF6KPI&t=13894s


Me interes për të pranishmit u ndoq edhe paneli kushtuar “Treguesit të Objektivave të Zhvillimit të
Qëndrueshëm” të UNESCO, ku ndër të tjera është në fokus edhe miratimi i legjislacionit të fushës në
sa më shumë shtete në botë, si dhe ai në lidhje me të ardhmen e kësaj organizate për të nxitur
zgjidhjet inovative për fuqizimin e të drejtës për informimim dhe transparencën. Gjatë Sesionit të
Mbyllur, me pjesëmarrjen e përfaqësuesve të autoriteteve anëtare/vëzhguese u raportua rreth
veprimtarisë së 12 muajve të kaluara të rrjeteve rajonale dhe të grupeve respektive të punës mbi
zhvillimet më të rëndësishme në këtë fushë. Anëtarësia e Organizatës diskutoi dhe miratoi tekstin e
Deklaratës Publike të punimeve të edicionit të 15-të të ICIC “Transparenca dhe epoka digjitale: roli i
Komisionerëve të Informimit dhe fuqizimi i qytetarëve”. Autoriteti meksikan u rikonfirmua në krye të
Komitetit Ekzekutiv të organizatës edhe në mandatin 2024-2027, ndërsa institucionet e Australisë dhe
Kenias janë anëtarët më të rinj të këtij forumi për të njëjtën periudhë.

Dy edicionet e ardhshme të Konferencës janë vendosur të mbahen në Gjermani në vitin 2025 dhe në
Sierra Leone në 2026, në frymën e respektimit të parimeve të bashkëpunimit, diversitetit dhe
gjithëpërfshirjes së anëtarësisë së organizatës. Kjo Konferencë Ndërkombëtare shërben si platformë
qëndrore për trajtimin e pikëpamjeve, sfidave dhe mundësive për të forcuar akoma edhe më shumë
standardet në ushtrimin në praktikë të të drejtës për informim. Nga ana tjetër, ndërveprimi dhe
bashkëpunimi me partnerët jashtë sferës publike është i rëndësishëm për të nxitur kulturën e
transparencës, për institucione të përgjegjshme dhe llogaridhënëse për një shoqëri demokratike
funksionale.



RRUGA ABDI TOPTANI,  ND. 5,  KODI POSTAR 1001,  TIRANE |   INFO@IDP.AL /  +35542237200

KONSULTONI  FAQEN WWW.IDP.AL  PER TU NJOHUR ME TË  REJAT
MË TË  FUNDIT  TË  ZYRËS SË  KOMISIONERIT

Shqipëri-Malajzi, bashkëpunim dhe shkëmbim eksperience

Zyra e Komisionerit për të Drejtën e Informimit dhe Mbrojtjen e të Dhënave Personale zhvilloi një
takim me delegacionin e Malajzisë, pjesëmarrës në punimet e Konferencës së 15-të
Ndërkombëtare të Komisionerëve të Informimit. Temë kryesore e bisedimeve ishte forcimi i
bashkëpunimit dhe shkëmbimi i eksepriencës e praktikave më të mira në të dy fushat e objektit
të veprimtarisë institucionale, në funksion të grantimit të të drejtave të qytetarëve.

Delegacioni malajzian kryesohej nga z. Zamri bin Misman, Drejtor i Përgjithshëm i Divizionit të
Çështjeve Ligjore në Zyrën e Kryeministrit dhe z. Mohd Nazri bin Kama, Komisioner për Mbrojtjen
e të Dhënave Personale. 

Palët diskutuan për kuadrin ligjor të fushës së të drejtës për informim, ashtu si edhe për atë të
mbrojtjes së të dhënave personale; rolin, funksionet dhe eksperiencën përgjatë veprimtarisë së
autoritetit shqiptar në të dy këto drejtime; çështje që kanë të bëjnë me balancën dhe trajtimin në
proporcionalitet të të dy të drejtave; si dhe mbi sfidat kryesore përsa i përket forcimit të kulturës
për respektimin e tyre dhe zbatimin e standardeve më bashkëkohore. Në takim u ra dakord që të
vijohet me shtimin e kontakteve dhe shkëmbimit të njohurive, në funksion të konsolidimit të
bashkëpunimit 2-palësh.



Shqipëri-Azerbajxhan, nënshkruhet Memorandumi i Mirëkuptimit

Komisioneri për të Drejtën e Informimit dhe Mbrojtjen e të Dhënave Personale nënshkroi me
Komisionerin për të Drejtat e Njeriut (Ombudsman) të Republikës së Azerbajxhanit një
Momorandum Mirëkuptimi, për të promovuar respektimin e të drejtës për akses/qasje në
informacionin me karakter publik.

Dokumenti u nënshkrua nga titullarët e të dy institucioneve, znj. Sabina Aliyeva dhe z. Besnik
Dervishi, në një ceremoni të zhvilluar në përfundim të punimeve të Konferencës së 15-të
Ndërkombëtare të Komisionerëve të Informimit (XV ICIC), 3-5 qershor 2024, në Tiranë.
Memorandumi parashikon bashkëpunimin në promovimin e të drejtave dhe lirive themelore
të njeriut dhe në veçanti, atë për të drejtën e informimit; shkëmbimin e informacionit,
ekspertizës dhe praktikave më të mira; rritjen e kapaciteteve profesionale dhe trajnimit të
stafeve respektive apo dhe zhvillimin e hetimeve të përbashkëta. Për arritjen e objektivave
dhe zbatimin e Memorandumit do të funksionojë një mekanizëm lehtësues komunikimi, për
ta bërë sa më efektiv këtë bashkëpunim. Me nënshkrimin e këtij dokumenti, Zyra e
Komisionerit konsolidon edhe më shumë rolin dhe veprimtarinë për forcimin e kulturës së
transparencës në funksion të zgjerimit të komunitetit ndërkombëtar të profesionistëve të
fushës së informimit.



Komisioneri për të Drejtën e Informimit dhe Mbrojtjen e të Dhënave Personale, z. Besnik Dervishi, priti në
një takim znj. Blanca Lilia Ibarra, anëtare e Bordit të Komisionerëve të INAI Meksikë, në cilësinë e kreut të
Komitetit Ekzekutiv të ICIC, dhe pjestarë të Sekretariatit.

Na ndiqni edhe në rrjetet sociale të mëposhtme: 

 Konsolidim i lidershipit të organizatës për promovimin e të
drejtës për informim

Palët ndanë të njëjtin mendim, se zhvillimi i edicionit të 15-të të Konferencës Ndërkombëtare të
Komisionerëve të Informimit, në Tiranë në datat 3-5 qershor 2024, ishte një sukses për këtë organizatë, në
rrugën e konsolidimit të lidershipit të saj në botë për promovimin e të drejtës për informim, sidomos, në
optikën e zhvillimeve teknologjike. Nga ana tjetër, aktiviteti i shërbeu edhe forcimit të bashkëpunimit, si
mes institucioneve homologe, ashtu edhe me partnerët e shoqërisë civile, botës akademike apo medias,
duke ndarë eksperiencat më të mira për garantimin e kësaj të drejte themelore të individit dhe sigurimin e
standardeve më të larta në ushtrimin praktit të saj. Takimi u zhvillua në kuadër të veprimtarisë për
hartimin e konkluzioneve të Konferëncës dhe vlerësimit të kapaciteve të domosdoshme për forcimin e rolit
të organizatës në arenën ndërkombëtare. Gjatë tij, delegacioni meksikan vlerësoi, njëkohësisht,
përkushtimin dhe punën e palodhur të Zyrës së Komisionerit në organizimin e kësaj Konference, si dhe për
mikpritjen karakteristike shqiptare për promovimin e vlerave më të spikatura të historisë, kulturës dhe
trashëgimisë sonë kombëtare.

https://www.youtube.com/@komisionerikdimdp9586
http://twitter.com/IdpAlbania
https://www.instagram.com/idp.albania/?hl=en
https://www.linkedin.com/in/idp-albania-a8657a2aa/

